
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

প্রস্তরমূর্তি



ময়দানে সবুজ ঘাসে লৌহ বেষ্টনীতে হে শহীদ, তোমার প্রস্তরমূর্তি

স্মরণ করিয়ে দেয় তোমার শৌর্য বীর্য অনুপম ত্যাগের মহিমা।

তোমার ঐতিহাসিক কীর্তিগাঁথা প্রস্তরে খোদিত তোমার পাদদেশে

তুমি বীর। তুমি যোদ্ধা। তুমি মানব জাতির আদর্শ নেতা।


পথের মানুষেরা তোমার মূর্তির সামনে নত মস্তকে দাঁড়িয়ে

তোমাকে অভিবাদন করে। বর্ষের বিশিষ্ট দিনগুলিতে

সরকারী অনুষ্ঠানে জনসাধারণ মাল্যদান করে তোমার পাদমূলে।

সংবাদপত্রে চিত্রসহ তার বিস্তৃত সংবাদ প্রকাশিত হয়।


প্রখর রৌদ্রে প্রবল বর্ষণে দারুণ শীতে, বর্ষের সব ঋতুতে

তুমি স্থির প্রস্তরমূর্তির মতোই দাঁড়িয়ে থাক।

তুমি যে প্রকৃতই প্রস্তরমূর্তি, সে কথা ঠিক তখনই অনুভব করি

যখন দেখি, একটা ক্লাস্ত কাক উড়ে এসে বসে

ইতিহাসের পাতায় বর্ণিত তোমার তেজী ঘোড়ার লেজের ওপর,

আর তোমার প্রশান্ত চোখ দুটো ধুলোর আবরণে ঢেকে যায়।

	        এই পাতাটি অন্য কোনো ভাষায় উপলব্ধ নয়।

